
মহাবেগে আন ধনু লৈলা বীৰ বৰ।

খুৰ শৰে হৃদয় ভেদিলা নকুলৰ॥ ৩৯৬॥

পুনঃ আন শৰে নকুলৰ ধনুৰ্ব্বান।

কৰ্ণ সুতে কাটিলন্ত কৰি খান খান॥

ধ্বজ দণ্ড পতকা কাটিলা শৰ হানি।

দেখি ক্ৰোধে নকুলে শকতি লৈল আনি॥ ৩৯৭॥

আচোটে কাটিলা ধনু কৰ্ণ তনয়ৰ।

সিয়ো কাটিলেক ধনু বীৰ নকুলৰ॥

সাৰথি ধ্বজক ঘোৰা কাটিলেক বৰ্ম্ম।

দেখি খঙ্গে নকুলে ধৰিলা খৰ্গ চৰ্ম্ম॥ ৩৯৮॥

খৰ্গ চৰ্ম্ম ধৰি বীৰে পবন সঞ্চৰে।

মহাৰথী কাটিলন্ত দুতয় হাজাৰে॥

নানাদেশ হন্তে ৰাজাগণ আসি আছে।

নকুলে কাটিলা ভাল ভাল চাই পাছে॥ ৩৯৯॥

সামান্য সেনাক নকাটিয়া এৰিলন্ত।

কৰ্ণৰ পুত্ৰক দেখি বেগে খেদি যান্ত॥

পাছে বৃষষেণে শৰ কৰিলা সন্ধান।

অৰ্দ্ধ চন্দ্ৰ শৰে নকুলৰ বাৰু খান॥ ৪০০॥

খৰ্গ চৰ্ম্ম কাটিলা নকুল চাই আছে।

হৃদয়ত দশ শৰ প্ৰহাৰিলা পাছে॥

মহা খঙ্গে নকুলেয়ো অপমান বৰ।

শিঙ্গ ভাঙ্গা বৃষ যেন দিলেক লবৰ॥ ৪০১॥

